
Uppskot til veðurlagslóg til hoyringar - freistin er 20. oktober 2025 
 
Langtíðar mál Føroya at minka útlátið av vakstrarhúsgassi verður nú ásett við lóg og eitt óheft 
Veðurlagsráð við serfrøðingum verður tilnevnt. Yvirskipaða endamálið er at brúka komandi 25 
árini at røkka altjóða og føroyska málið um netto null útlát av vakstrarhúsgassi í 2050.  
 
Samgongan hevur sett sær fyri, at Føroyar skulu áseta bindandi veðurlagsmál, so útlátið av 
vakstrarhúsgassi minkar samsvarandi altjóða sáttmálum, sum Føroyar hava tikið undir við. Við 
uppskotinum verður kravið um netto null útlát í 2050 tí ásett við lóg. Talan er um eitt 
løgfrøðiliga bindandi mál, sum politiska skipanin má arbeiða fram ímóti komandi 25 árini ella til 
komið er á mál.  
 
Kravið um netto null er neyðugt, skal vón verða um at halda meðal hitaøkingini á jørðini niðri á 
1.5-2.0 stigum við aldarmótið. Lógin ásetur ikki, hvussu komast skal á mál, men arbeiðsháttin, 
sum politiska skipanin skal brúka, fyri at røkka málinum.  
 
Landsstýrið skal fimta hvør ár gera og dagføra virkisætlanir á orku- og veðurlagsøkinum og 
skulu hesar gerast fyri eitt 10 ára tíðarskeið. Yvirlappið millum virkisætlanirnar skal tryggja, at 
tær altíð kunnu tillagast til dagsins samfelag, nýggja tøkni og tann tørv, sum kann koma at gera 
Føroyar meiri mótstøðuførar móti veðurlagsbroytingum.  
 
Í virkisætlanunum skulu ítøkilig átøk vera eyðmerkt og nær tey skulu setast í verk. Frá tí at 
átøkini eru sett í verk og til virknaðurin av teimum er sjónligur, kunnu nógv ár ganga. Tað 
valdast hvørji átøkini eru. Hetta hava vit eisini sæð við galdandi orku- og veðurlagspolitikki, sum 
Løgtingið samtykti í 2022 og har meira enn helmingurin av átøkunum eru framd í verki.  
 
Endamálið við at seta eitt óheft Veðurlagsráð við serfrøðingum innan veðurlagsøkið er at hava 
eitt organ, sum leyst av partapolitikki kann koma við tilmælum um, hvørji munagóð og skynsom 
átøk eiga at vera sett í verk fyri røkka langtíðarmálinum á ein fyri samfelagið so skynsaman hátt 
sum gjørligt. Hetta merkir, at Veðurlagsráðið í sínum arbeiði eisini fer at koma við uppskotum 
um, hvørji átøk eiga at vera sett í verk skjótt og hvørji kunnu bíða nakað.  
 
Eisini skal Veðurlagsráðið upplýsa og birta kjak um veðurlagsmál og veðurlagsspurningar í 
breiðari merking. 

Niðanfyri er ein skitsa, sum lýsir skipanina við 10 ára virkisætlanum:

 
Við skitsuni sæst, at arbeiðið á veðurlagsøkinum gongur yvir nógv valskeið, og tí er gott politiskt 
stev grundleggjandi fortreyt fyri, at langtíðarmálið kann røkkast innan ásetta tíð.  
 
Hoyringarfreistin er sett til mánadagin 20. oktober 2025. 
 
Viðmerkingar skulu sendast til:  umhvorvi@umhvorvi.fo.   
 
Lógaruppskotið er eisini tøkt á www.umhvorvi.fo.  

